
АҦСУАА РШӘАГА-ЗАГАҚӘА
(ауаҩы имаха­шьаха иадҳәалоу)

XXI ашәышықәса ашҭа ҳҭоуп, аҧсуа ҭҵаарадыррагьы аҿиара иаҿуп. 
Иазгәаҭатәуп, ишмаҷым агәцаракра зҭаху, иҭҵаатәу атемақәагьы. Урҭ 
рхыҧхьаӡараҿы иҟоуп аҧсуаа жәытәнатә аахыс рхы иадырхәоз ашәа-
га-загақәагьы. 

Ҳарҭ иахьа зеиҧшла ҳхы иаҳархәоит, адунеи аҿы иалагалоу, иҭы-
шәынтәаланы ишьақәгылахьоу аметрикатә система. Аҧсны уи еиҳарак 
аҿиара аиут XX ашә. актәи азбжазы. Аха аҧсуаа рхатәы шәага-загақәа 
рымамкәа иҟаларызма? Хымҧада ирыман! Ари атема аҭҵаара шамахак 
иамоуц. Иҳамам амонографиатә ҟазшьа змоу аҭҵаарадырратә усумҭагьы. 
Уи зыхҟьо амзызқәа маҷымзар акәхап, аха ихадақәоу ируакуп ҳәа сгәы 
иаанагоит, ҳхы иаҳархәаша ахыҵхырҭақәа рхыҧхьаӡара ахьҳәаақәҵоу, 
еиҳарак, иаҳныруеит аҩыратә хыҵхырҭақәа рмаҷра. 

Егьа ус иҟазаргьы, аҧсуа ҵарауаа ари атема гәцарарымкыкәа иҟала-
рызма? Ҵабыргны, аҧсуаа рхы иадырхәоз ашәага-загақәа ирызҿлымҳау 
дыруаӡәкуп аҵарауаҩ Арда Ашәба. Аматериал аизгара дшаҿу ҳаицәажәа-
рақәа руак аҿы исеиҳәеит. 2017 ш. аҧсуа ҵарауаа Борис Џьонуеи Сима 
Дбарҧҳаи азҿлымҳара ду узцәырызго рыстатиа «Заметки о времени 
и пространстве в традиционной культуре абхазов» захьӡу, аҧсуа ҭҵаа-
радыррақәа р-Академиа иҭнажьуа аусумҭаҿы иркьыҧхьит. Ааигәа, ҳаи-
цәажәараҿы аҵарауаҩ Сурам Сақаниа исеиҳәеит аҧсуаа ршәага-загақәа 
ирызкны Станислав Ҵәыџьба астатиа бзиа шиҩхьаз. Аха рыцҳарас иҟалаз, 
уи акьыҧхь амбеит, иахьазы, иахьыҟоугьы аҳәара уадаҩуп иҳәеит. Иҟалап, 
иахьысзымдыруа иахҟьаны, ари аус даҿны аӡәы дысцәыбжьахазаргьы. 
Саҭарымҵааит.

Аҧсуаа ршәага-загақәа ирызку аматериал хықәкыла аизгара саҿуп 
2005 ш. раахыс. Еизызгахьоугьы маҷым. 2011 ш. Д.И. Гәлиа ихьӡ зху Аҧсуа-
ҭҵааратә институт аҿы, ари атемала ажәахә сыманы сықәгылеит. Усҟан, 
аҵарауаа исабжьыргеит уи аҭҵаараус иацысҵарц. Ус иагьыҟасҵеит.

Ҳхы иаҳархәаша ахыҵхырҭақәа рхыҧхьаӡара шҳәаақәҵоугьы, «Аҽы-
шәара, аус иабжоуп», — рҳәоит. Аҧсуаа рхы иадырхәоз ашәага-загақәа 
ирызкны, уарлашәарла акәзаргьы, еиуеиҧшым аҭҵаарадырратә усумҭақәа 
рҿы, цәаҳәак иадамхаргьы иахьуҧылақәо ыҟоуп. Иара убас, ари азҵа-
ара аҭҵаараан аҵак ду амоуп аҧсуа жәлар рҭоурых, ркультура, рын-
хашьа-рынҵышьа, рыбзазашьа, рқьабз, рҵас уҳәа рымаӡақәа еидыҟәшәа-
ланы гәашьара рзызуа аҧсуа бызшәа. Аҭҵаара усаҿ иурҭо рацәоуп аҧсуа 
жәлар рҿаҧыц ҳәамҭақәа, иара убасгьы, ажәаҧҟақәа. Ицхыраагӡоуп 
ажәарқәа рҿы иуҧыхьашәо анҵамҭақәагьы. Аҭыҧ ҷыда ааныркылоит, 
ишьҭысхыз азҵаара иазку, аинформантцәа рдыррақәа. Аҧсуа шәҟәыҩҩ-

ЏЬАМБУЛ ИНЏЬГИА

цәа ракәзар, рсахьаркыратә ҩымҭақәа рҿы, иахьақәнагоу аҭыҧқәа рҿы 
ахархәара рзыруеит аҧсуаа ршәага-загақәа. Арҭ ахыҵхырҭақәа зегьы 
реиҿыбаара иалҵшәоуп ари аҭҵаарадырратә усумҭагьы. Жәаҳәарада, уи 
инҭырҳәыцааны аҧсуаа рхы иадырхәоз ашәага-загақәа зегьы аныҧшӡом, 
уи аҩыза ахыдҵагьы шьҭысымхит, сызлацәажәо, ауаҩы имаха-шьаха 
иадҳәалоу заҵәык роуп, уи аҟынгьы ак сцәыбжьамхакәа иҟаларым.

Ишдыру еиҧш, ашәага-загақәа ҭызҵаауа анаука метрологиа ҳәа 
иашьҭоуп. Метрологиа бырзен ажәоуп. Уи ҩ-ажәак рыла ишьақәгылоуп – 
«метрон» — ашәага-зага, «логос» — ажәа, аҭҵаарадырра, аҵара – цхыраа-
гӡатә ҭоурыхтә маҭәаруп, абасеиҧш иҟоу ашәага-загақәа — аура, аҭбаара, 
акапан, аҵакыра уҳәа – рҭоурыхтә ҿиарамҩеи реидҳәалашьеи ҭызҵаауа. 
Метрологиа хықәкыс иамоуп еиуеиҧшым ажәларқәеи аҳәынҭқаррақәеи 
рхы иадырхәоз ашәага-загақәа рыхьӡқәа рышьақәыргылара, урҭ рыҭҵа-
ара, реиҿырҧшра, рышьақәгылара аҭоурых азгәаҭара, реидҳәалашьа 
аарҧшра, иахьатәи ашәага-загақәа рҿырҧшра уҳәа. Иара убасгьы, 
метрологиа хықәкыс инанагӡоит азеиҧш хархәаразы ирыдыркылаша 
ашәага-загақәа рышьақәыргыларагьы.

Метрологиа, цхыраагӡоуп, еиуеиҧшым аҩыратә хыҵхырҭақәа ранализ 
аҟаҵараангьы. Уи ала ишьақәургылар алшоит аҩыратә хыҵхырҭа анаҧҵаз 
аамҭа, иахьаҧҵаз, иану ииашоу имцу.

 Метрологиа иамоуп ахатәы хыҵхырҭақәа, иара убасгьы, урҭ рыҭҵаара 
аметодика шьақәнаргылоит. Ас еиҧш иҟоу ахыҵхырҭақәа рахь иаҵана-
куеит – еиуеиҧшым ашәага-загақәа ртәы зну аҩыратә хыҵхырҭақәа, 
архитектуратә ргыларақәа, акапангақәа, аҧараҿырпқәа уҳәа егьырҭгьы.

Иаҳҳәар ауеит метрологиа ажәытәан ишьақәгылеит ҳәа. Ауаҩы им-
шәакәа-имзакәа аҩнқәа изыргыломызт, абџьар изыҟаҵомызт, амаҭәа 
изыӡахуамызт, еиуеиҧшым амыругақәа инапы изыҵхуамызт. Урҭ зегьы 
шәага-загақәак рызҧиҵәон. Анаҩс, еталонк (фр. etalon – образец, ақәы-
рҧшыга) иаҩызахон. 

Аиҭныҧсахлареи ахәаахәҭра уси ажәларқәеи аҳәынҭқаррақәеи рыб-
жьара ианыҿиа, зеиҧшла зегьы рхы иадырхәаша ашәага-загақәа рҭаххеит. 
Раҧхьатәиқәа, инықәырҧшшәа иҟаз аилкаара рыман, ирзыҧҵәамызт 
иҳәаақәҵоу еилыркаагақәак. 

Зегь раасҭа ижәытәу ашәага-загақәа рахь иаҵанакуеит ауаҩы има-
ха-шьаха иадҳәалоу. Урҭ, ауниверсалтә ҟазшьа рыман, шамахамзар, ажәытә 
жәларқәа зегьы рхы иадырхәон, ирыман рхатәы хьыӡқәагьы. Ас еиҧш 
ашәага-загақәа рхы иадырхәон аҧсуаагьы. Иахьагьы, урҭ рыхьӡқәа дырны, 
зхы иазырхәо рхыҧхьаӡара рацәамзаргьы, иҟалап ҳәа ҳгәы иаанагоит.

Аҧсуа бызшәаҿы еиқәханы иҟоуп ашәага-загақәа ирыдҳәалоу ажәақәа 
маҷымкәа: ашәара, азара, аура, аҭбаара, агылара, ахышәара-аҵышәара, 
ажәпара, аҵаулара, аҵакыра, анаӡара, ахи-аҵыхәеи, акапан, акапанга, 
ахьанҭара, ашәпара, аҩаӡара уҳәа убас егьырҭгьы.

Ауаҩы имаха-шьаха иадҳәалоу ашәага-загақәа, сгәанала, еихушар 
ауеит хҧаны:

Ауаҩы инапы, имахәар аура иадҳәалоу.
Ауаҩы ишьапы иадҳәалоу.
Ауаҩы ихәамц иадҳәалоу.

Ауаҩы инапы анацәкьарақәа, аҧсышәала ирымоуп рхатәы хьӡқәа: Ана-
цәкьыс (мизинец) ахьӡ шьақәгылоуп ҩ-ажәак рыла – «анацәа», «акьысра». 
Иаҳҳәап, ари анацәала аҧҳәыс ашә аца иакхьоу иамкхьоу алагәалҭон, 
лнацәкьыс ачуан иӡаакны, лнацәала далакьысуа. Изныкымкәа уи сыла 
иабахьеит санду ианыҟалҵо.

Аӡыгнацәа (безымянный) ахьӡ шьақәгылеит ҳәа сгәы иаанагоит, 
аҧ ҳәыс илыбзоураны. Ишдыру еиҧш, аҧсуа ҭыҧҳацәа ишыхәыҷыз 
ирыларааӡон аҳәса инарыгӡо аусқәа. 15–18 шықәса зхыҵыз аҧҳәызба, 
аҩнусқәа ртәы лдыруазар акәын. Аҭаацәара далалар, зегьы дырзыхиазар 
ахәҭан, мамзар, лара леиҧш, лани ландуи рзы ихьымӡӷын. Аҧҳәызба дҧон, 
дысуан, дхахон, амаҭәа лӡахуан. Аӡыгнацәа шьақәгылоуп ҩ-ажәак рыла: 
актәи «аӡыг» - иаанагоз аӡахра, аӡахыга мацәа амацәаз зхарҵоз акәын 
(анацәа иахарҵоз – наперсток), «нацәа» – анацәа.

Агәыбжьынацәа (средний палец) – анапаҿы агәҭатәи анацәа.
Ақәырҧшыга (указательный), еиҳа ихьшәаны – ахысга нацәа – ари 

анацәа ахьӡ ишаҳәо еиҧш, акы ауаҩы дызлақәурҧшуа, излаиурбо ауп 
иаанаго. Ахысга бџьар анцәырҵ – ахысга ҳәа ишьақәгылеит. 

Анацәхыб (большой палец) – аҧшьнацәак зхыбуа ауп иаанаго. Ирҳәоит, 
иара убасгьы – анацәаду.

Анацәхыҧ, анапхыц (ноготь) – Анацәақәа ирықәу, амҩеиԥш икьакьоу 
ирыхьӡуп анацәхыԥқәа. Анацәхыԥқәа хырффаны икаҳаԥсо рзыҳәан 
иаҳҳәоит анапхыц.



135

Ҳарзааҭгылап ауаҩы инапы иадҳәалоу ашәага-загақәа. Еиҵоу аҟынтә 
еиҳау ахь ҳҿынаҳхап

Анацәхарҟәара – ари ашәага рхы иадырхәон ашәара зҭахыз еиуеи-
ҧшым аусхкқәа знапы рылакыз зегьы. Уи хәыҷын, иманшәалан зегь рыла. 
Еиҳарак рхы иадырхәон ақәырҧшыга нацәа. Нацәхарҟәарак, ҩ-нацә-
харҟәарак, х-нацәхарҟәарак – анацәа аура артәон.

Амацә (анацәа, аха ара анбан «н» анбан «м» ахь ииасит) – мацәк, ҩ- 
мацәк, х-мацәк, ҧшь-мацәк. Аҧсуаа, шамахамзар, хә-мацәк рҳәомызт, 
избанзар хә-мацәк – маҿак артәон. Ари ашәага ауреиҧш, аҵауларагь 
аларшәон. Иаҳҳәап, акыцӡра аус знапы алакыз аҟаза, аҵәцақәа аныҟаиҵоз 
рыҵаулара еиҧшхарцаз иалаишәон.

Маҿак – еидыҧсалоу напык аҿы ахәнацәа рышәагаа. Б.Шьынқәба 
ироман «Ахаҳә еиҩсаҿы» иаҳҧылоит абасеиҧш иҟоу ацәаҳәақәа: «Маҿак 
аҟара аҩныргәы иахыҳәҳәоит ари аҩны аадыргылеижьҭеи амца згым, 
аҭаацәа зегьы рзы ныха ҧшьак еиҧш иҧхьаӡаз – ахәышҭаара». Иара 
убас, иахьагьы иҧсылоу аҧсаса ма ашьамаҟа азы ирҳәоит «маҿак ашша 
ақәуп» ҳәа.

Анацәкьыс – ари ашәага ахьӡ ҳазааҭгылахьеит. Ара иазгәаҳҭап даҽакы.
Ишдыру еиҧш, аҧсуа жәлар жәытәнатә аахыс адгьылқәаарыхра рнапы 

алакын. Ашықәсахь знык, еиҳарак, ааҧын алагамҭазы, адгьыли аҽаҩреи 
рынцәахәы ҳәа иршьоз Џаџа илызкны аныҳәара мҩаҧыргон. Уи ҟазымҵаз, 
«ҳаҭыр лықәзымҵаз» анхаҩы имхурсҭа далаланы – нацәкьыс, нацәкьыс 
ҳәа «дшәиуеит» ҳәа ирыҧхьаӡон. Нацәкьыс иаанагоз, иҿало алапҟьа 
нацәкьыск еиҳамхааит, убас ихәыҷхааит ҳәа акәын. 

Аҧсыӡа – еиҵыху анацәхыби ақәырҧшыга нацәеи рынҵәамҭақәа 
ирыбжьаркыз аура. Еиқәхеит ари ашәага иадҳәалоу аҧсуа жәаҧҟагьы — 
«Ԥсыӡак дыҟам, арахь иидырша идырхьеит!». Уи ззырҳәоз, дагьхәыҷны, 
дагьқәыԥшны арахь зегь здыруа аӡә иеиԥш, зҽырзажәны зхы аазырԥшуаз 
иоуп. Иазгәаҭатәуп ари ашәага рхы ишадырхәоз ауӷә аныҟарҵозгьы. Убас, 
аӷьатамақәа рыбжьара ҧсыӡак бжьарҵон.

Аӡа — еиҵыху анацәхыби анацәкьыси рынҵәамҭақәа ирыбжьаркыз 
аура. Уи, аӡахра, асра аусаҿ аҧҳәыс лхы иалырхәон, иманшәалан.

Аҧсуа бызшәаҿы еиқәхеит хәыӡа-ҧса, фыӡа-ҧса захьӡу ашәагагьы. 
Аха иабантәиаауеи уи? Ишдыру еиҧш Кавказ Амшын еиқәа аҿықәаҿы 
жәытәнатә аахыс аҿиара ду аман атәыҭира ус. Иреиӷьыз арҧарацәеи 
аҭыҧҳацәеи мҵарсны рыхә ыҵырхуан. Еиҳа рымҵарсра, ржьара мариан 
ахәыҷқәа – аурыла хәы-ӡа, фы-ӡа иҟаз. 

 Ашьамаҟа анырҭиуаз акәзар, фы-ӡа иҟазар, уи шьҭа ицәуп ма иџькьалуп 
ҳәа иҧхьаӡан, ахәгьы ҳаракны иақәырҵон.

Ари ашәага злоу, азеижәтәи ашәышықәса хынҩажәатәи ашықәсқәа рзы 
иҟалаз аҭоурыхтә хҭыс игәылнаршәаз ашәа, азҿлымҳара ду цәырнагоит. 
Ишдыру еиҧш ииуль мза 26, 1866 ш. Лыхны аҧсуа жәлар рықәгылара 
ду мҩаҧысит…

Адырҩаҽны Аҟәаҟа амҩа иқәлеит абзыҧуаа рхацәа реиҳараҩык. 
Рҽеизыргеит Иашҭхәа, Баалоуаа рашҭаҟны. Аҳ иҧа Гьаргь изааигәаз 



136

ауаа ицны еизахьаз ар даныҩарылагыла аҳк иҳасабала иҧылеит, анаҩс, 
изалырхит иабжьагаҩцәа: Магь Шьмаф, Ҳаг Ҟамӷаз, Гәмы Зафас, Ладариа 
Лаз. Аҳәара иалагеит Лыхнытәи ахҭысқәа ирызкны ҿыц иаҧырҵаз абас 
еиҧш ажәақәа злаз ашәа: «Уаа Гьаргь лаша, ҧшьыӡак уаныҟаз қәнамгала 
уаб дыршьит, хәыӡак уаныҟала фырхаҵала уаб ишьа ууит…».

Арагыд – амашьхәылҵи аҭаҷкәыми ирыбжьаку аура. Ажьҭаараан рхы 
иадырхәоз ашаха 12 уаргьиа ма ҵәы иреиҵамзар акәын. Уи рхы иана-
дырхәалак ашьҭахь рагыдла идырҽуан.

Раки­ӡаки – ишазгәаҳҭахьоу еиҧш, аҧсуа ҧҳәызба ианакәызаалак 
анапҟазара лылан: дысуан, дхахон, дықәҵон, дӡахуан, аҳәсеи ахацәеи 
рымаҭәа ҟалҵон. Илылшон ауаҩы днаихәаҧшны, ицәа ианаалашаз 
акәымжәи акабеи изылӡахыр. Амаҭәеи, ашьапымаҭәеи, ахылҧеи уҳәа 
иззырӡахуаз иоура, иҭбаара иақәшәартә иҟарҵон. Амаҭәа злырхуаз аба 
акәзар, шәагас иамаз «ара» – агәыбжьынацәа ахыцәи амышьхәылҵи 
ирыбжьаку аура акәын, иара убасгьы аӡа. Урҭ рнаҩсангьы, асыга иамаз 
арахәыцқәа рхыҧхьаӡара шаҟа ыҟаз ала ирсуаз аба аҭбаара ршәон. 
Асыга иаҿарҵоз арахәыцқәа ҧшьба «бларык»  ҳәа иҧхьаӡан, хынҩажәа, 
ҧшьынҩажәа блары зырҭоз ыҟан. Убас ала аҧсуа маҭәа аӡахразы асы-
гаҿы шаҟа рахәыц ҟаҵатәыз рдыруан, аҧышәа дырҳахьан.

Жәытәнатә аахыс анхацәа раарыхраҿы рхы иадырхәоз ажәақәан – 
ракы-ӡакы. Амхы аныларҵоз ажәлаҟьаҩ аҧшьырҳа иарма махәар ихшьны, 
иарӷьа уаҧсҵәы иакыз ажәла ҟьо иҳәон: «Ӡакы-Ракы» ҳәа хынтә, еиҳаны 
аҳәара марҭдахоит ҳәа иҧхьаӡан. Ари аанагоз: иҿало алапҟьа зегьы иан-
реиҵахо «ӡакы» иҟало, ианреиҳахо «ракы» идухо ҳәа акәын.

Ишазгәаҳҭахьоу еиҧш, ашықәсахь знык, еиҳарак, ааҧын алагамҭазы, 
адгьыли аҽаҩреи рынцәахәы ҳәа иршьоз Џаџа (уи лыхьӡ иахьагьы абы-
зшәаҿы еиқәхеит – иџарџаруа аҽаҩра (аҧш ма аџьықәреи) ҭагылоуп 
рҳәоит) илызкны аныҳәара мҩаҧыргон. Уи ҟазҵаз, «ҳаҭыр лықәызҵаз» 
анхаҩы имхурсҭа далаланы Џьаџа илҳәон «раки-ӡаки, раки-ӡаки» ҳәа. Уи 
иаанагоз иҿало алапҟьа аура раки-ӡаки иаҟарахааит ҳәа акәын.

Еиқәхеит ари ашәага иадҳәалоу аҧсуа жәаҧҟагьы - «Аҧҳәыс бааҧс 
лыбз раки-ӡаки инаӡоит!» рҳәоит.

Махәҿашәара, амахәҿа аура – ари аура, ажәҩахыр инаркны еиҵыху 
анапы агәыбжьынацәа ахыцә аҟынӡа артәоит.

Аҵәы – наҟ-ааҟ еиҵыху анапқәа ргәыбжьынацәа анҵәамҭақәа ирыб-
жьаркыз аура (ауаҩы иоура). 

Ҳарзааҭгылап ауаҩы инапы иадҳәалоу азагақәа:
Аныҧхьа – анацәхыб анапхыц иқәӡо загоуп. Уи еиҳарак зхы иазырхәоз 

дреиуан аҧсыуала ахәшәқәа ҟазҵоз. Ишдыру еиҧш, жәытәнатә аахыс 
Аҧсны аҿиара ду аман еиуеиҧшым аҵиаақәа рхы иархәаны ачымаза-
рақәа зларыхәшәтәуаз ахәшәқәа рыҟаҵара аус. Уи здыруаз, рымаӡа егьырҭ 
ираҳәаны, ихыртуамызт, аҩнаҭа иатәу рыда. Анцәа иџьшьаны иҟоуп урҭ 
иахьагьы.

Ахәшә злырхуаз аҵиаақәа реизгара иаман ахатәы ҷыдарақәа, уи амаги-
атә ҵасқәа рымҩаҧгара иеиҧшын. Уи иазыҧҵәоу амш (еиҳарак аҧшьаша 
ашьыжь) ҳәа ирыҧхьаӡоз аан аҵиаақәа реизгара иалагаанӡа Адгьыл 
дедопал илызкны акәты (адгьыл иазкны – Адгьылхәы) шьны иныҳәон. 
Ианныҳәалак ашьҭахь, ахәшә злырхуаз аҵиаа ахьамаз аҭыҧ аҿы, адгьыл 
ыҵбӷьаҭааны ныҧхьак аџьыкхыш ҭаҧсаны адгьыл ақәрыҳәҳәон. Уи аан 
гәаныла ирҳәон: «Адгьыл дедопал (груз. яз. — царица), быхә баҳҭеит» ҳәа. 
Аҵиаақәа анеизылгалак ашьҭахь, аҧҳәыс аџьыкхыш «ахьылалҵаз» аҭыҧ 
ахь дхьамҧшӡакәа аҩныҟа дхынҳәыр акәын.

Иахьагьы ауаҩы данцәажәо иҳәоит дныҳәа-ныҧхьаны ҳәа. Абызшәа 
еиқәнархеит ари азага — аныҧхьа. Аха уи аҵакы здыруа рхыҧхьаӡара 
рацәоуп ҳәа ҳазҳәарым.

Напык, напшак – напсыргәыҵак ианӡало.
Уаҧсҵәык – еиду ҩ-напык ирынӡало. Ари азага уахҭаҧсак аназырҳәоз-

гьы ыҟан (уахҭаҧсак ашыла). 
Аҟәыҵа – ауаҩы иҟәыҵаӡо (ианырацәо азы ирҳәоит - игәыҵамӡо).

Аиҿырҧшратә шәага­загақәақәа
Ҭаҷкәымк – ҭаҷкәымк иаҟароуп (иаҳҳәап, ишдыру еиҧш, ауаҩы игәы 

иҭаҷкәым иаҟароуп).
Махәарк – махәарк аҟара ишәпоуп, ма нацәкьыск аҟара ишәпоуп 

рҳәоит.

Ауаҩы ишьапы иадҳәалоу ашәагақәа
Ашьаҿа – аныҟәараан еиҵыху ауаҩы ишьапқәа ирыбжьаку аура.
Еимааҵыршьык аҟара – еимааҵыршьык (аимаа аҵа) аҟара асы ихнар-

шлааит рҳәоит.
Ашьаҳәырӡыӡ инахысуа – ишьаҳәырӡыӡ инахысуа аҳәынҵәа дны-

лашьшь дцеит. 
Шьамхахьы – шьамхахьы асы ауит рҳәоит.
Уаҭәашәпара – уаҭәашәпара аӡы дынӡаагылеит рҳәоит.
Ауаҩы ихәамц иадҳәалоу ашәагақәа
Маҟҿаҳәҿара – амаҟа ахьҿауҳәо аҟынӡа (по-пояс). Ахаҵа иҧсҭазаара 

даналҵлак маҟҿаҳәара дыржуан.
Гәаҵаӷара – аҧҳәыс лдунеи анылыҧсахлак гәаҵаӷара аҵаулара аҭаны 

анышә дамардон.
Хәдацәахьы – аӡы дынӡаалеит, ма амал хәдацәахьы далатәоуп рҳәоит.
Уаҩышәара – ауаҩы иоура.
Аҭҵаарадырра – акәаҧ аздырӡом. Иарбан темазаалак ауаҩы иҭҵаатә-

ны ишьҭихуа амҽхак ашьақәырхара имч ақәымхар ауеит. Иҟоуп аҵарауаҩ 
илаҧшҳәаанаӡара, аха уи енагь иҳәаақәҵоуп. Аҭҵаарадырра ҧхьаҟа 
изыҿиомызт аҭҵааҩы илаҧш иҵшәаз, изгәамҭаз ак нымхар. Аҧсуаа 
ршәага-загақәа рыҭҵаараус аҧхьаҟа иацҵахоит. Еизызгаз аматериалқәа 
иреиуоуп анхамҩаҿы ахархәара змаз ашәага-загақәагьы. Урҭ зегьы аус 
рыдуланы аҧхьаҩ идгалахап ҳәа сақәгәыӷуеит.

18. "Алашара" №5, 2023 ш.

